
						Dari Wikisumber bahasa Indonesia, perpustakaan bebas

					

					


					
					
					Halaman ini belum diuji baca
Sarato mandanga tabuah babuni, tacangang si Rambun
Ameh, tasirok darah di dado, lupo di badan sakutiko, lalu mangucap
maso itu, “Ya Allah ya Rasulullah, ya Tuanku junjuangan denai, tabuah
apolah iko garan, kok mati garan Puti Galang Banyak.”
Diambiak payuang panji, dikabek kain sakayu, lalu turun inyo
sakali, alah balari-lari ketek, alah sabanta inyo balari, tibo inyo di
rumah itu, dicaliak urang lah panuah, lah banduang buni ratok, naiak
inyo ka ateh rumah, manyarobok inyo ka mayik, maratok si Rambun
Ameh,
“Ka rimbo mancari cindawan
Anak siamang bagajaian;
Kakak lah pai bajalan
Adiak jo siapo dipitaruahkan.
Kain putiah sasah jo ambun
Baok ka ayia buang daki;
Kakak sapantun kasiah ambun
Hilang ka mano ka dicari.
Baruweh-ruweh buku jaguang
Baruweh sampai ka bukunyo;
Pueh hati tuan kanduang
Kakak bajalan dek lakunyo.
Baruweh buku jaguang
Baruweh pulo buku talang;
Pueh hati kakak kanduang
Kakak den tabariang surang.”
Mandanga ratok si Ambun, lah manangih puti nan baranam,
maratok manggaruang panjang, bakato sambia bapantun,
“Sajak samulo den pintokan
Tidak dilatak dalam padi
Tabang si tagua dihampaikan;

